
Kirish 

Oila va qarindoshlik munosabatlarda ma’naviy qadriyatlar mujassamdir. Kattaga 

hurmat, oʻzaro koʻmaklashish, kelajak avlod uchun qaygʻurish mehr omilining asosiy qoidalari 

boʻlib kelgan. Oʻzbekiston Respublikasi Prezidenti Shavkat Mirziyoyev kelajak avlodni 

tarbiyalashga oid vazifalarni belgilar ekan, “Yoshlarning mustaqil fikrlaydigan, yuksak 

intellektual va ma’naviy salohiyatga ega boʻlib, dunyo miqyosida oʻz tengdoshlariga hech qaysi 

sohada boʻsh kelmaydigan insonlar boʻlib kamol topishi, baxtli boʻlishi uchun davlatimiz va 

jamiyatimizning bor kuch va imkoniyatlarini safarbar etamiz” [1], - degan ezgu fikrni bayon 

qiladi. 

Darhaqiqat, yosh avlodni har tomonlama sogʻlom va barkamol qilib voyaga yetkazish, 

ularga ilgʻor jahon andozalariga mos ta’lim va tarbiya berish hozirgi kundagi muhim 

vazifalardan biri sanaladi. Ushbu vazifalarni amalga oshirish eng avvalo jamiyatdagi ijtimoiy 

ma’naviy muhitning sogʻlomligi bilan bevosita bogʻliq. Bolani mehr bilan tarbiyalamasa unda 

mehrga muhtojlik, yolgʻizlik, tortinchoqlik, tajovuzkorlik, kelishmovchilik, koʻnglisiniqlik, 

oilaviy janjallar, befarqlik, toshbagʻirlik, asabiylik, shafqatsizlik kabi salbiy oqibatlar namoyon 

boʻladi. 

Mavzuga oid adabiyotlar tahlili 

Jahon ilm-fani va ijtimoiy-ma’naviy qadriyatlar tizimida mehr tushunchasi va rahm-

shafqat muammolari Gʻarb mutafakkirlaridan M. Sheler, A. Adler, A. Kamyu, E. Fromm, 

I. Gyotening ilmiy asarlarida, shuningdek, mehr fenomeni masalalari L. Karolin, I. Kurdiye, 

K. Legge, K. Layouslarning dissertasion tatqiqotlarida oʻz aksini topgan. Ilmiy hamjamiyatida 

oilada mehrni umuminsoniy qadriyatlar asosida singdirishning nazariy jihatlari boʻyicha 

tadqiqotlar olib borilgan. Bu oʻrinda avvalo, E. Logunova, M. Krasnova, L. Shvachkina, 

R.Drujinin kabi tadqiqotchilarning ilmiy ishni qayd etish lozim. Mamlakatimiz olimlari 

Q. Nazarov, A. Huseynova, G. Navroʻzova, I. Saifnazarov, X. Shayxova, R. Roʻziyeva, 

H. Salomovalarning tadqiqotlarida oilada mehr tuygʻusi va uni shakllantirish masalalarining 

ayrim jihatlari oʻrganilgan. B. Karimov shaxslararo mehrlilik darajasini tizimli sosiologik 

assessmentlash, N. Sultonova doʻstlik, mehr-muhabbatning falsafiy, sosial-antropologik 

xususiyatlari, mehrni oilada singdirish masalalarini oʻrgangan. Yuqorida qayd etilgan 

olimlarning ilmiy izlanishlari va tadqiqotlarda oilada mehr tuygʻusi va uni shakllantirish 

masalalari qisman oʻrganilganligi bois oilada mehrni singdirishning ijtimoiy-falsafiy va 

aksiologik, ontologik, gnoseologik jihatlarini tadqiq etish, ularning ijtimoiy-falsafiy 

xususiyatlarini ochib berishga diqqat qaratilgan. 

Azaldan xalqimiz farzandga mehr berib, uni har tomonlama chiniqtirib, barkamol qilib 

tarbiyalash borasida asrlar davomida tarbiyaning turli usul va vositalaridan foydalanib kelgan. 

Yoshligidan yetarli mehr koʻrmagan inson kuchli, irodali, chiniqqan, matonatli, sabr-bardoshli 

boʻla olmaydi degan fikr xalqimizning qon-qoniga singib ketgan. Mehr va mehrlilik hodisasini 

xalqimiz yaratgan barcha dostonlarida, allomalarimiz yaratgan asarlarda kuzatish mumkin. 

“Goʻr gʻoʻli”, “Alpomish”, “Rustamxon”, “Kuntugʻmush” dostonlarida vatanparvarlik, 

qahramonlik, insonparvarlik, mehr-muhabbat, doʻstlik va sadoqat, mehnatsevarlik gʻoyalari 

ilgari suriladi[2]. Shiroq, Barchinoy, Toʻmaris, Pahlavon Mahmud, Jaloliddin Manguberdi kabi 

qahramonlari siymosida, Beruniy, Ibn Sino, Alisher Navoiy, Bobur va boshqa ijodkorlarining 

asarlarida mehr bilan bogʻliq qadriyatlarni kuzatishimiz mumkin.  

Tadqiqot metodologiyasi 

Maqolada mehr va mehrsizlikning kelib chiqishi sabablari tahlil etishda va uning 

mohiyatini yoritib berishda analiz, sintez, kompleks yondashuv, tizimli yondashuv, kontent 

analiz, qiyosiy tahlil, dialektik, usullaridan foydalanildi. 

Tahlil va natijalar 

Mustaqillik, ayniqsa Yangi Oʻzbekiston sharoitida qadriyatlarimiz asta-sekin uygʻona 

boshladi. Milliy oʻzlikni anglash jarayoni oʻttiz yildirki davom etib kelmoqda. Yoʻqotishlar 

qanchalik koʻp boʻlganligini birgina mehr bilan bogʻliq qadriyatlarda ham anglash qiyin emas. 

Achinarli tomoni ularni tiklash jarayoni hali koʻplab vaqt, kuch, gʻayratni talab qiladi. Dunyo 

hamjamiyati esa ota-bobolarimizning an’analari toʻgʻri ekanligini, insonga xos ekanligini 

koʻrsatib bermoqda. Jumladan, 1997 yil “Butunjahon mehribonlik harakati” tashkilotining 

tuzganligi, uning doirasida “Xalqaro mehr kuni”, “Mehribonlik haftaligi”ning tashkil etilishi, bu 

harakatga koʻplab mamlakatlar qoʻshilishi fikrimizni isbotlaydi. Ammo mustabid tuzum bu 

borada bizni muammolar girdobiga tashlab qoʻydi. 

Insonning har tomonlama yetuk shaxs boʻlib voyaga yetishida goʻdaklik, ilk bolalik, 

oʻsmirlik, yoshlik davrlari muhim ahamiyat kasb etadi. Ota-ona va yaqinlarning mehri, oiladagi 

ijtimoiy muhit bu borada oʻziga xos ahamiyatga ega. Yoshlar tarbiyasida maqtov va 

muammolardan koʻz yumish yoki koʻproq tanqid qilish ham bolaning toʻgʻri yoʻlni tanlashida 

qiyinchilik tugʻdiradi.  

Jamiyatda mehrga boʻlgan e’tiborning susayishi qator ijtimoiy muammolarni keltirib 

chiqaradi. Jumladan, “Ezilgan va yolgʻiz insonlar oʻz hayotining nafaqat ijtimoiy, balki boshqa 

jihatlaridan ham koʻngillari toʻlmasligi mumkin”,[3] - deb yozadi amerikalik olim Pol Bregg oʻz 

tadqiqotlarida. 

Shaxs faoliyati jamiyatda oʻzining quyidagi imkoniyatlarni roʻyobga chiqarishga 

yoʻnaltirilgan boʻladi: 

- inson taqdirining oʻziga xosligi, takrorlanmasligi va tugʻma “men” ni dolzarblashtirish; 

- insonning oʻzini mavjud ekanligini aniqlashi va kechinmalarini ifoda etishida 

foydalaniladigan qadriyat hamda gʻoyalardan iborat an’ana va madaniyatlar; 

- jamiyat a’zolari bilan ijtimoiy munosabatlarni tashkil etish, guruhlarga kirish va 

rollarni bajarish bilan bogʻliq individning ijtimoiy muhiti; 

- kishining boshqalar bilan “men-sen” munosabatlarini oʻrnatishi. Boshqalarni idrok 

etish. 

Mehr yetishmovchiligi insonda muloqotdagi qiyinchiliklarni keltirib chiqaradi. Rang-

baranglik, muloqotga kirishuvchanlikning oʻzaro ta’sir etish texnikasini yaxshi bilmasligi, 

ijtimoiy perseptiv funksiyalarning yaxshi rivojlanmaganligi kabi holatlarni namoyon qiladi. 

Bugungi kunda ota-onalarning bolaga yetarli vaqt ajratolmayotganligi, mehr berishga 

uquvsizligi kabi fikrlar kontent analiz jarayonida kelib chiqmoqda. Jumladan, 2020 yil may - 

2021 yil aprel oylari davomida tadqiqotimiz uchun tashkil etilgan ijtimoiy tarmoqlardan biri 

“Mehr ulashing” telegram kanalida olib borilgan ijtimoiy soʻrovda qatnashgan 387 nafar 

respondentning “Oila a’zolaringizga berayotgan mehringizni yetarli deb oʻylaysizmi 

(qoniqasizmi)?” deb berilgan savolga 23 foizi “Toʻliq qoniqaman”, 39 foizi “Qisman qoniqaman”, 

19 foizi “Bilmayman”, 12 foizi “Qisman qoniqmayman”, 7 foizi “Umuman qoniqmayman” deb 

javob berishgan. Ayni paytda atrofdagilaringizdan olayotgan mehrdan qoniqasizmi deb 

berilgan savolga javob berganlarning 16 foizi umuman qoniqmasligini bildirishgan. 

Inson oʻzini olomon orasida va hatto sevimli kishisi bilan alohida qolganda ham mehrsiz 

his qilishi doʻstlar soni yoki atrofidagilarning ruhiyatiga emas, balki shaxsning shakllanishi 

bilan bogʻliqdir. Agar inson hayotida oʻziga yetishmayotgan narsalarning oʻrnini boshqa 

narsalar bilan toʻldira olmasa, shubhasiz uning xatti-harakatlari kutilgan natijani bermaydi. 

Ayni paytda esa mehrsizlik hissi kuchayadi. Mehrsizlik muammosini hal etish uchun eng 

maqbul yechimlarni topish zarur.  

Bugungi kunda jamiyatimizda mehrsizlik hodisasini yaqqol kuzatish mumkin. Bolalar va 

keksalardagi mehrga muhtojlik, oilaviy ajrimlar sonining oshib borayotganligi, individullikka 

moyillikning oshib borishi, ayollar va bolalar orasida jinoyatchilikning oshishi, bir-birini 

qoʻllab-quvvatlash muhitining ayrim hollarda susayishida namoyon boʻlayotganligini aytish 

mumkin. 

Mehrlilikni anglash borasida shuni aytish mumkinki, agar inson oʻzida bezovtalanish, 

xavotirlik hislarini kuchli ekanligini sezsa, u holda boshqalar va oʻzi oʻrtasida ishonchli “koʻprik” 

oʻrnatishi lozim.  

Zakariyo Ar-Roziy “Ruhiy tibbiyot” asarida aynan mana shu fikr yoritilgan. “Ar-

Roziyning axloqiy qarashlari ʻizning mazmun-mohiyatiga koʻra insonparvarlik xususiyatiga 

ega, u boshdan oxir insondoʻstlik gʻoyalari bilan sugʻorilgan. Ar-Roziyning aytishicha inson oʻz 

tabiatiga koʻra mehribondir. Bu uning oʻzidan boshqa kishilarga ham yaxshilik tilay olishida 

namoyon boʻladi. Ammo agar kimdir odamlarga yomonlik, baxtsizlik tilasa va ularning 

ahvolidan xursand boʻlsa, demak u axloqiy kasal boʻlib, ruhiy va axloqiy davolanishga muhtoj. 

Har bir inson yaxshilik qilishi va odamlarga foyda keltirishi kerak”[4], - deb yozadi. 

Bu koʻplab salbiy emotsiyalarni, shuningdek, mehrsizlik hissining ham manbai 

hisoblanadi. Inson qanchalik yuqori darajada rivojlangan boʻlsa, undagi mehr shunchalik 

yuqori darajada namoyon boʻladi.  

Mehr hissini oʻzida tuygan inson bilan, oʻzini undan toʻliq bahramand boʻlmagan deb 

hisoblaydigan kishilar biri introvert, ya’ni oʻzining ichki shaxsiyatiga yoʻnalgan boʻlsa, ikkinchisi 

ekstrovert doimo odamlar orasida boʻlishga harakat qiladi. Omma orasida mehrsizlik 

introvertlar uchun xos boʻlsa, ekstrovert notanish kishilar bilan tez muloqotga kirishadi. 

Mehrsizlikdan aziyat chekmaydi.  

Ota-onalar tomonidan bolaning ichki tabiatiga mos kelmaydigan xatti-harakatlarni 

bajarishga majbur qilish (masalan, rassomlik yoki musiqiy qobiliyati boʻlmagani holda 

oʻrganishga da’vat etish) bolada hissiy qoʻrquv holatini vujudga keltiradi. Bu bolada ota-onasiga 

nisbatan xohishlarini amalga oshirishga toʻsqinlik qilgani uchun nafrat hissi paydo qilsa, 

boshqa tomondan unga barcha sharoitni yaratib berganliklari uchun ularni yaxshi koʻrishga va 

mehrli muhitning paydo boʻlishiga olib keladi. Biroq u ham ong ostiga siqib chiqariladi. Asta-

sekin turli xil ruhiy himoya mexanizmlari shakllana boshlaydi. Ulardan biri ijtimoiy 

ma’qullangan roldir. Ongda esa yolgʻizlik, tashlab qoʻyilganlik, uni tushunmaslik hissi qoladi va 

bu shaxsning butun hayoti davomida tark etmasligi mumkin. Atrofida qarindoshlar, 

hamkasblar, doʻstlar koʻp boʻlsa ham bu his uni tark etmaydi. Odamlar koʻp, ammo 

gaplashadigan odam yoʻq. 

Eng toʻgʻri tashkil etilgan tarbiya ta’sirida ham insonni mehr koʻrsatish hissi tark 

etmasligi mumkin. U holda bu his shaxsning oʻzgarmas xususiyatiga aylangan boʻladi. Insonlar 

bir-birisiz yashay olishmaydi. Boshqa tomondan esa doimo oʻzini yolgʻiz his qilaveradi. U har 

doim muloqotga kirishishga, muloqot muhitidan bahra olishga majbur. Behuda vaqt 

oʻtkazishlar shaxsning rivojlanishi uchun hech qanday ahamiyat kasb etmaydi. Uni haqiqiy 

muloqot deb ham atab boʻlmaydi. Vaqt kutib turmaydi. Mehribonlik masalasida vaqtni oʻtkazib 

yuborish mehrsizlikni yanada yaqqol ifodalanishiga olib keladi. Inson oʻzini tashlab 

qoʻyilgandek his qilishi, ertami, kechmi kasal boʻlib qolishi mumkin. Koʻp hollarda zerikish yoki 

yolgʻizlikdan xalos boʻlish uchun kishilar sayohat qilishni yoqtiradilar. Biroq dunyoning narigi 

tomoniga borsa ham oʻzlaridan qochib qutila olishmaydi.  

Jamiyatda shaxs rivojlanishi uchun qulaylik yaratuvchi faoliyatlar juda koʻp. Jumladan, 

oʻqish, izlanish, ijod qilish, jismoniy tarbiya bilan shugʻullanishni kiritish mumkin. Inson nafaqat 

boshqalardan nimanidir olish, balki ularga nimanidir berish uchun ham muloqotda boʻladi. 

Muvaffaqiyatli tashkil etilgan ta’lim jarayonida oʻzlashtirilgan bilimlarni boshqalar bilan 

oʻrtoqlashish xohishi paydo boʻladi. Samarali ijodiy faoliyat munosib baholanadi. Natijada 

olimlar bir-biri bilan yaqinlashadilar. Oʻquvchi oʻqituvchilardan unga bergan bilimlari uchun 

minnatdor boʻlsa, oʻqituvchi oʻquvchining berilgan bilim va gʻoyalarni oʻzlashtirgani hamda uni 

rivojlantirgani uchun xursand boʻladi. Hamkorlikda kashfiyot yaratgan xodimlar bir-biri bilan 

juda yaqin boʻlib ketadilar. Shaxsning taraqqiyotida uni juda koʻplab yaxshi insonlar bilan 

uchrashuv kutib turganligini tasavvur qilish mehrsizlik hissining mavjudligi haqida oʻylashga 

imkon qoldirmaydi. “Har bir ota-ona oʻz farzandining sogʻlom va barkamol boʻlib, zamonaviy 

bilim va kasb-hunarlarni oʻrganib, jamiyatda munosib oʻrin egallashini astoydil istaydi”[5]. 

Mehrsizlik shunisi bilan xavfliki, uni dastlabki bosqichda sezmaslik mumkin. Inson ish 

kuni tugagach, hamma uy-uyiga tarqalib koʻchalar boʻm-boʻsh boʻlib qolgach, telefon 

qoʻngʻiroqlari tingach, unga mehr yetishmayotganini seza boshlaydi. Ana shu yolgʻizlik tufayli 

idrok qilinadigan mehr yetishmovchiligini bartaraf etish uchun katta shaharlarda tungi klublar, 

diskotekalar tashkil etilgan. Ammo bu koʻp hollarda kutilgan ijobiy samara bermaydi. 

Mehrsizlik oʻzini namoyon qiladi va turli kelishmovchiliklar hamda jinoyatlarga olib keladi. 

Ayni paytda esa tungi qoʻngʻiroqlar boshqalar bilan muloqotning vositalaridan biriga aylanib 

bormoqda. Depressiya va suisid profilaktikasi sifatida namoyon boʻlmoqda.  

Mehrni soʻndiruvchi omillar ham borki, xalqimizda bu haqida koʻplab aforizmlar, pand 

va oʻgitlar, rivoyatlar, ilmiy xulosalar mavjud. Jumladan, yuzga tarsaki bilan urish oʻzaro mehrni 

soʻndiradi. Bu borada hatto islom dinida ham bir qancha hadislar mavjud. Paygʻambarimiz 

Muhammad s.a.v. “Agar yuzga tarsaki bilan tushirish nima ekanligini bilganlaringizda bu ishni 

qilmagan boʻlur edingizlar”, - degan ekanlar. Shuningdek, kerakli, eng zarur paytda qoʻllab-

quvvatlamaslik, betgachoparlik, kinoyali yoki zaharguftorlik, qahri qattiqlik kabi jihatlar ham 

mehrni soʻndirishga olib keladi. 

Mehrsizlik hissini chuqurlashtirmaslik, sensor deprivatsiyaga aylanib ketishiga yoʻl 

qoʻymaslik zarur. Oʻz holiga tashlab qoʻyilsa har qanday muammoning yechimini topish 

qiyinlashib boraveradi. Inson asta-sekin xulq-atvorining buzilishi, shaxslararo muloqot 

oʻrnatishning yomonlashuvi kuzatiladi. 

Mehrsizlik obyektiv mavjud fenomen boʻlib, u haqida fikr yuritish va oʻrganish oʻziga xos 

qadimiy an’analarga ega. Ayni paytda ham munozarali muammodir. Uning tabiati, rivojlanishi 

va namoyon boʻlishi haqidagi fikrlarda hozirga qadar ham qarama-qarshiliklar kuzatiladi. 

Jamiyatdan ajralib qolishning bir turi boʻlib, subyektda oʻzini boshqa kishilar, ijtimoiy 

guruhlar, turli gʻoyalar bilan identifikatsiya qilishi sust kechishi diffuz mehrsizlik bilan 

izohlanadi. Oʻzini boshqalar bilan identifikatsiya qilayotgan kishi oʻziga xos haqiqiy 

xususiyatlar intilish va qiziqishlarni namoyon etishdan bosh tortadi. U shunchaki talqin 

qilibgina qolmay, u “oʻzida emas”, balki oʻzini identifikatsiyalaydigan ob’yektga bogʻliq holda 

yashaydi. Bu vaziyatda uning oldida ikki xil yoʻl turadi. Birinchidan, oʻzini takomillashtirish 

yoʻlini qidirish, ikkinchidan, kim hayotdan mamnun boʻlsa ularning xulq-atvorini koʻchirib 

olishdan iborat. Oʻzini takomillashtirish murakkab jarayon boʻlib, kishidan irodaviy va aqliy zoʻr 

berishni hamda hissiy barqarorlikni namoyon etishni taqozo qiladi. 

Mehrsizlik tushunchasi subyekt tomonidan vaziyatni koʻngilsiz idrok qilishi, 

muloqotning yetishmasligi va ijobiy munosabatlarning kamligi bilan bogʻliq. Biroq bu 

individning har doim ham ijtimoiy jihatdan ajralib qolganligini ifodalamaydi. Ba’zan doimo 

insonlar orasida boʻla turib, ular bilan munosabat oʻrnatib ham inson oʻzini ruhiy jihatdan 

ajralib qolgan, ya’ni yolgʻiz his qilishi mumkin. 

Haqiqiy subyektiv mehrsizlik holati odatda ruhiy buzilishlarga xos belgilar va affektiv 

reaksiyalarda namoyon boʻladi. Ba’zi mehrsizlikni tuyadigan kishilar muntazam ravishda 

oʻzlarida tashvishlanish, ezilganlikdan shikoyat qilsalar, boshqalari esa qoʻrquv va xavotirlikni, 

musibatni his qiladilar. Mehrsizlik holatini his qilishga real munosabatlar qanchalik ta’sir qilsa, 

ular qanday boʻlishi kerakligi haqidagi tasavvurlar ham shunchalik kuchli ta’sir etadi. 

Yetarli mehr koʻrmagan kishilar depressiya va tushkunlikka berilgan shaxs boʻlib, ular 

oʻzlarida muloqot koʻnikmasi va malakasi yetishmaydi deb hisoblaydilar. Oʻzida mehr, e’tibor 

yetishmayotganini his qilayotgan inson oʻzini kam jozibali, hech kim sevmaydigan va hurmat 

qilmaydigan kishi deb biladi. Oʻziga nisbatan bunday munosabat maxsus salbiy affektlar, 

jumladan, nafrat, gʻam-anduh, baxtsizlik kabi hislarni vujudga keltiradi. Bunday inson ijtimoiy 

aloqalardan oʻzini olib qochadi. Atrofidagilardan oʻzini izolyasiya qiladi. Unda boshqalarga 

nisbatan impulsivlik, paranoyallik, ta’sirlanuvchanlik, qoʻrquv, xavotirlanish, frustratsiya 

hislari ustun boʻladi. 

Ota-onalaridan hamda atrofdagilardan yetarli mehr koʻrmagan kishilar boshqalarga 

nisbatan pessimist boʻladilar. Ular oʻzlariga achinish hissi bilan qaraydilar. Atrofdagilardan 

yomonlik kutadilar. Kelajakni ijobiy ranglarda tasavvur eta olmaydilar. Boshqalarni va oʻz 

hayotini mazmunsiz deb baholaydilar. Yetarlicha mehr koʻrmagan kishi kam gapiradi, oʻzini 

tinch, boshqalar e’tiborini tortishni yoqtirmaydi, koʻp hollarda gʻamgin, horgʻin va uyqusiragan 

holda koʻrinadi. 

Oʻzini mehr, e’tibordan chetda deb his qiladigan odamda xavotirlanish, depressiya holati 

kuchayadi. Odam mehrsizlik muhitida qanchalik koʻp qolsa, odamlar bilan boʻladigan 

muloqotga ehtiyoji shunchalik ortib boradi. 

Individning muloqotga kirisha olmasligi koʻpincha ijtimoiy munosabatlarga oʻzining 

salbiy ta’sirini koʻrsatadi. Doimiy ravishda oʻzini mehr va e’tibordan chetda deb his qilish 

insonni turmush tarziga, hayot tarziga, salbiy ta’sir qilib, noxush vaziyatlarga sabab boʻlishi 

mumkin. 

Agar shaxs jamiyatda oʻz oʻrnini topolmasa, yaqinlarining hamdardligini his etmasa, bu 

ogʻir ijtimoiy oqibatlarni keltirib chiqaradi. Koʻplab falsafiy maktablar va yoʻnalishlar vakillar 

boʻlgan olimlar oʻz ilmiy dunyoqarashlarida mehrsizlik fenomenini yoritishga harakat 

qilishgan. 

Inson mehrsizlik muammosiga duch kelishida bola shaxsini ulgʻayish bosqichlarining 

ham ma’lum ta’siri bor. Bolalikdan muayyan tartib-qoidalarga amal qilib kelgan bola, endilikda 

oʻz muammolarini mustaqil yecha olmaydi. Oʻsmir maktabda muayyan qiyinchiliklarni 

boshidan kechirsa ham maktab hayoti oʻsmirning xulq-atvori, shaxs boʻlib shakllanishida 

muhim rol oʻynaydi. 

Mehrsizlik muammosi oʻzining kelib chiqishiga koʻra chuqur ildizga ega. Odam bolasi 

onasining qornida boʻlganda oʻzini himoyalangan his qiladi. Shu holat insonda bir umrga 

saqlanib qoladi va u shu tuygʻu bilan oʻziga sherik, hamdard qidirishga intiladi. Oʻsmirlar 15-17 

yoshlardan mustaqil yashay boshlasalar tezroq ulgʻayadilar. Oʻzlariga va ota-onalariga 

gʻamxoʻrlik qilishni oʻrganadilar. Hayotda shunday hodisalar boʻladiki, ular kishini bevosita 

uylashga majbur qiladi. Ayrimlar atrofida doim ularga gʻamxoʻrlik qilishga tayyor odamlar 

toʻplanadilar. Ayrim kishilar oʻqimishli, aqlli, goʻzal va hokazo ijobiy sifatlarga ega boʻlishiga 

qaramasdan oʻzlarini mehrga tashna his qilib oʻtadilar. Bunda muloqotchanlik xususiyatining 

kimda qanday shakllanganligi uning goʻdaklik davrida ota-onaning bolaga boʻlgan 

munosabatlariga koʻp jihatdan bogʻliq boʻladi. Ona oʻz bolasini qanchalik sevib ardoqlasa, bu 

kelajakda odamlar orasida muloqotga kirishishiga ijobiy ta’sir etadi. Koʻpchilik odamlar 

oʻzlaridan hayratlanishini, ularga odilona baho berishga qodir emas. Oʻzini qadrlamaslik 

natijasida inson oʻz atrofidagilar bilan ijobiy energiya almasha olmaydi. Shunday holat yuzaga 

keladiki, kishi oʻz-oʻzini yolgʻizlikka mahkum qiladi va bu qobiqdan chiqib ketolmaydi.  

Mehrsizlikda ham oʻziga xos xususiyatlar uchraydi. Masalan, oilada oʻzini yolgʻiz sezish. 

Kishi oʻz umr yoʻldoshi bilan birga yashasa-yu, ammo oʻzini mehrsiz sezsa bu ogʻir ruhiy holatni 

keltirib chiqaradi. Chunki mazkur juftlik bir-birini sevishga, gʻamxoʻrlik qilishga bir-birlariga 

va’da berishgan.  

Davlat statistika qoʻmitasi ma’lumotlariga qaraganda, respublikada ajralishlar soni yil 

sayin koʻpayib bormoqda. Ma’lumotlarga koʻra, 2021 yilning yanvar–avgust oylarida respublika 

boʻyicha 25 687 ta ajrim holatlari qayd etilgan. Oʻzbekistonda yanvar–avgust oylarida eng koʻp 

ajrim holatlari Davlat statistika qoʻmitasi matbuot xizmati Toshkent shahrida deb ma’lumot 

beradi [6]. 

Respublika boʻyicha ajrimlar holati  

2021 holat 

Bu oylarda hududlar kesimida qayd etilgan ajrimlar soni: 

T.r Hudud soni 

1 Qoraqalpogʻiston 964 ta 

2 Andijon viloyati  2583 ta 

3 Buxoro viloyati  1372 ta 

4 Jizzax viloyati  841 ta 

5 Qashqadaryo viloyati  1795 ta 

6 Navoiy viloyati  831 ta 

7 Namangan viloyati   1997 ta 

8 Samarqand viloyati  2662 ta 

9 Surxondaryo viloyati  1494 ta 

10 Sirdaryo viloyati  894 ta 

11 Toshkent viloyati  2722 ta 

12 Fargʻona viloyati  2848 ta 

13 Xorazm viloyati  975 ta 

14 Toshkent shahri  3709 

Soʻnggi yillarda oilada er-xotin oʻrtasida bir-birini tushunmaslik, totuvlikning yoʻqligi, 

farzandsizlik, er-xotin shaxsiy hayotiga boshqalarning aralashuvi hamda ular oʻrtasidagi oʻzaro 

mojarolar, surunkali ichkilik ajrimlarga asosiy sabab boʻlmoqda. 

Xuddi shunday holat 2023 yilning 8 oyi davomidagi Oʻzbekistonda oilaviy ajralishlar 

masalasida rekord koʻrsatkich qayd etilgani ijtimoiy tarmoqlarda tarqalganiga guvoh 

boʻldik[7]. 2023 yilning 8 oyida qariyb 34 mingta oila ajrashib, bu oilalardagi 25 ming bola endi 

kundalik hayotini otasi yoki onasisiz davom ettiradi. Oila va xotin-qizlar qoʻmitasiga koʻra, bu 

ajrimlarning asosiy qismi er-xotinning oilaga tayyor emasligi, 3-shaxs aralashuvi, uzoq vaqt 

birga yashamaslik, moliyaviy qiyinchiliklar, xiyonat, spirtli ichimliklar va giyohvandlik, 

farzandsizlik, mehrsizlik sabab yuz bergan. Qaynonalarning ham oila borasida ilmi, tajribasi 

yoʻqligi, tashqaridan kelgan bir qizga qanday munosabatda boʻlishni bilmasligi ham asosiy 

sabablardan biri hisoblanadi. Ikki yoshning orasiga aralashavermaslik, ularni shaxs sifatida 

qabul qilib, mustahkam munosabat oʻrnatishiga qoʻyib berish kerakligini ham aholi orasida 

tushuntirish zarur.  

 
Biz kechiradigan hislar mazmuniga koʻra, noxush yoki xushkayfiyat hosil qiluvchi 

holatlar boʻlib, biri huzur baxsh etsa, boshqasi behuzur qilib qoʻyadi. Chunki kishining biror 

narsaga munosabati hamisha ijobiy va salbiy kechinmalar orqali boʻladi. Huzur qilish, suyunish, 

baxtiyorlik, quvonish, shodlanish va yaxshi koʻrish kabi hislar yaxshi kayfiyat uygʻotuvchi ijobiy 

munosabat natijasidir. Behuzurlik, qaygʻurish, xafalik, gʻam-gʻussa, noumidlik, yomon koʻrish, 

jirkanish, nafrat kabi hislar salbiy tuygʻulardir. 

Shaxs oʻsmirlik chogʻida ayniqsa mehrga muhtojlikni koʻproq his qiladi. Buning sababi 

oʻsmirlik davrida ota-ona mehr me’yorlariga qat’iy rioya qilishi hisoblanadi. Ijtimoiy muhitning, 

jamoaning shaxsga ta’siri toʻgʻrisida gapirganda jamiyatda referent guruh tushunchasiga e’tibor 

qaratiladi. Hamma odamlar ham, hatto eng yaqin tevarak-atrofdagi odamlar ham oʻsmir 

shaxsiga ta’sir qilavermaydi. Har bir shaxs uchun boʻlganidek, har bir oʻsmir uchun ham ayrim 

guruhlar mavjud boʻladi. U shaxs sifatida bu guruhlarning fikrlari, oʻzi uchun nihoyatda 

ahamiyatli boʻlgan mulohazalari bilan hisoblashadi. Oila, futbol jamoasi, jamoadagi ayrim 

oʻyinchilar, koʻchadagi tanishlar, ogʻaynilar va hokazo muayyan shaxs uchun ana shunday 

referent guruhlar boʻlishi mumkin. 

Mehrsizlik hodisasini keltirib chiqaruvchi omillar sifatida bir qator omillarni keltirish 

mumkin. 

Agar mehrsizlikning shakllanishiga olib keluvchi vaziyatlarni aniqlash oson boʻlsa, uni 

saqlanib qolishi yoki qanchalik uzoq davom etishiga ta’sir koʻrsatuvchi omillarni aniqlash 

mushkul. Yangi ijtimoiy guruhga tushib qolgan oʻsmirlar unga moslashishga, yangi muloqot 

doirasidagi kamchiliklarni bartaraf etishga harakat qiladilar. Oʻsmir uning yolgʻizligiga sabab 

boʻlgan vaziyat oldida oʻzini ojiz his qilsa, ruhi tushib ketadi va uni bartaraf etish uchun hech 

qanday qarorlar qabul qila olmaydi yoki aksincha, yolgʻizligiga sabab boʻlgan vaziyatni toʻliq 

anglash uni qat’iyat bilan harakat qilishga undaydi. Mehrsizlikning sababini toʻgʻri 

tushunmaslik uning uzoq vaqt davom etishiga olib keladi. 

Xulosa va takliflar 

Mehrsizlikning shaxs bilan bogʻliq jihatlarini izohlash oʻz ichiga bir necha oʻzaro bogʻliq 

tarkibiy qismlarni oladi. Birinchidan, mehrga muhtoj kishilar oʻzlarining holatlarini 

tushuntirishni dastlabki voqealar bilan bogʻlab izohlaydilar. Masalan, oʻrtadagi aka-

ukachilikning buzilishi. Ikkinchidan, mehrsizlik hodisasining uzoq vaqt saqlanib qolishi va 

barqarorligini, qoniqarli ijtimoiy aloqalar oʻrnata olishga uquvsizligining sabablarini turlicha 

izohlaydi. 

Mehrga muhtojlikni tushuntirish shaxsning his-tuygʻu va xulq-atvorining kelajakdagi 

rivojlanishi uchun ham muhim ahamiyatga ega. Koʻp hollarda u pessimizm, ojizlik, depressiya 

kabi hislar bilan birgalikda kechadi. Mehrga muhtojlikning sabablari individ javob reaksiyalari 

va xulq-atvoriga ta’sir koʻrsatadi. Shaxsning mehrga muhtojlik hodisasi va uning sabablariga 

munosabati mazkur holatda depressiya, dushmanlik, unga qarshi faol kurasha olishga oʻxshash 

reaksiyalarning mavjudligi oʻzini hech narsaga yaroqsiz, uquvsiz va yaxshi koʻrib boʻlmaydigan 

inson sifatida his qiladilar.  

Mehr koʻrmay ulgʻayganlarda boshqalarga qaraganda ruhiy kasalliklarga chalinish 

(tushkunlik, ichkilikbozlik va boshqalar) ehtimoli 3 marotaba koʻproq boʻladi. Koʻproq 

dorilarga ehtiyoj sezib, shifokorlarga koʻproq murojaat qiladilar. 

Mehr - muhabbatga toʻla tarbiya koʻrgan farzandning hayotida ushbu holat uning 

kasbida muvaffaqiyat qozonishi, uzoq va mazmunli umr kechirishida muhim ahamiyatga ega 

ekan. 

Mehr omilining yetishmasligi quyidagi salbiy oqibatlarda namoyon boʻladi: 

- ijtimoiy bogʻliqliklardan ozod boʻlishga urinish; 

- jamiyatdan begonalashuvga intilish; 

- yolgʻizlik, yakkalashishiga urinish; 

- jamoadan oʻzi hoxlamangan holda uzoqlashib borish. 

Muloqotdagi uquvsizlikni ham mehrsizlikni keltirib chiqaruvchi omil sifatida qarash 

mumkin. Muloqotdagi qiyinchiliklar muammosi keng tarqalgan boʻlib, bolalar, oʻsmirlar, 

yoshlar, ayollarda koʻproq kuzatish mumkin. Muloqot jarayonida uning ishtirokchilarida turli 

xil holatlar kuzatiladi va har bir shaxsning u yoki bu ruhiy xususiyatida namoyon boʻladi. 

Muloqot jarayonida ishtirokchilar oʻz maqsadlariga erishishlarini samarali muloqot sifatida 

koʻrish mumkin. Ular oʻzlari uchun yoqimli boʻlgan subyektiv masofani saqlashga muvaffaq 

boʻlishadi. Muloqot kamida ikki kishi oʻrtasidagi oʻzaro ta’sir ekan, undagi qiyinchiliklar ham 

ishtirokchilardan biri yoki har ikkalasi tomonidan vujudga keltirilishi tabiiy holdir. Natijada u 

yoki bu darajada maqsadlarning amalga oshmasligi, motivlarning qondirilmasligi, kutilgan 

natijaga erishmaslik kuzatiladi. 

Mehrsizlik jamiyatda turli ijtimoiy xavfli illatlarni keltirib chiqarar ekan uning asl 

sabablarini aniqlash, ularning oldini olish, ijtimoiy munosabatlarni barqarorlashtirish muhim 

ahamiyatga ega.  

Yangi Oʻzbekiston sharoitida mehr omiliga boʻlgan e’tibor tobora oshib bormoqda. 

Prezidentimiz Shavkat Mirziyoyev xalq bilan muloqot chogʻida, oʻzlarining ma’ruza va 

chiqishlarida bu borada doimo toʻxtalib oʻtadilar. Jumladan, 2021 yil may oyida Surxondaryoda 

aholi xonadonlarida boʻlganlarida “Bir-birimizga boʻlgan mehrimizni oshirishimiz kerak”, - deb 

ta’kidladilar.  

